
ಓಂ
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಓಂ ಆಂಜನೇಯಾಯ ವಿದ್ಮಹೇ । ರಾಮದೂತಾಯ ಧೀಮಹಿ ।
ತನ್ನೋ ಯಜಃ ಪ್ರಚೋದಯಾತ್ ॥
ಸದಾರಾಮಭಕ್ತಿಪ್ರಸಾರಪ್ರಡೀನಂ ಸದಾತಾರಕಾನಂದನಾಮೋಪಗಂಗಮ್ ।
ಸದಾಧ್ಯಾನಲೀನಂ ಸದಾನಾಮಗಾನಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧॥
ಸದಾರಾಮನಾಮಪ್ಲವಾಹ್ಲಾದರೂಪಂ ಸದಾರಾಮನಾಮಾಧರಸ್ಮೇರವಕ್ತ್ರಮ್ ।
ಸದಾರಾಮಗಾನಾತಿಮಾಧುರ್ಯಕಂಠಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೨॥
ಸದಾನಾಮಯೋಗಂ ಸದಾರಾಮರಾಗಂ ಸದಾಚಿತ್ತಸಂಪೂರ್ಣನಾಮಪ್ರಭಾವಮ್ ।
ಸದಾಬ್ರಹ್ಮನಿಷ್ಠಂ ವರಜ್ಞಾನಪೂರ್ಣಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೩॥
ಸದಾರಾಮದಾಸಂ ಮಹಾವೀರವರ್ಯಂ ಸದಾನಾಮಪೇಯೂಷಪಾನಪ್ರಮತ್ತಮ್ ।
ಸುನಾಮಪ್ರಹೃಷ್ಟಂ ಸಭಕ್ತಾಗ್ರಗಣ್ಯಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೪॥
ಸುನಾಮಸ್ವರಾಲಾಪಬಾಷ್ಪಾಕುಲಾಕ್ಷಂ ಸುಸಂಗೀತನಾಮಪ್ರಭಾವಸ್ವಭಾವಮ್ ।
ಸ್ವರಸ್ವಾದುನಾಮೋಪಭೋಗ್ಯಂ ಸುಭಾಗ್ಯಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೫॥
ಸಸೂರ್ಯಪ್ರಕಾಶಂ ಸಸತ್ತ್ವಪ್ರವಾಚಂ ಅಸಾಧ್ಯಪ್ರಭಾವಂ ಸುಸಾಧ್ಯಪ್ರಮಾಣಮ್ ।
ಸದಾಧ್ಯಾತರಾಮಸ್ವರೂಪಪ್ರಕಾಶಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೬॥
ಸಸತ್ತ್ವಂ ಫಲಾಶಂ ಸುಮೇಧಾವಿಲಾಸಂ ಸುಸೀತಾಮನಶ್ಶೋಕನಾಶಂ ಪ್ರಶಾಂತಮ್ ।
ಸುವೇಗಂ ಯಜಂ ತಂ ಭಜೇ ರಾಮದೂತಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೭॥
ಮಹದ್ಬ್ರಹ್ಮಚರ್ಯಂ ಮನೋವಾಕ್ಸ್ಥರಾಮಂ ಮನಸ್ಕಾಯಸಂಜೀವನೌಷಧ್ಯಧೇಯಮ್ ।
ಮಹೀಧಾರಕಂಧಾರಧಾರಪ್ರತಾಪಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೮॥
ಸಸೀತಸ್ವರಾರಾಮನಾಮಪ್ರಗೇಯಂ ಸಸಂಗೀತಸಾಹಿತ್ಯವಿದ್ಯಾಪ್ರವೀಣಮ್ ।
ಸುಸಪ್ತಸ್ವರಾನಂದನೃತ್ಯಾಭಿಲಾಸ್ಯಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೯॥

ಹರಿಶ್ರೇಷ್ಠರತ್ನಂ ಹರಿಪ್ರೇಷ್ಠಭಕ್ತಂ ಹರಿಸ್ಮೇರಹೃತ್ಪದ್ಮವಾಸಾನುರಾಗಮ್ ।
ಹರಪ್ರೀತನಾಮಪ್ರಿಯಂ ಭಕ್ತವರ್ಯಂ ಹರಾಂಶಂ ಹನೂಮಂತಶೂರಂ ನಮಾಮಿ ॥ ೧೦॥
ಹಿಮಾಗಪ್ರಶಾಂತಿಸ್ವಮಾಧುರ್ಯಗಾಯಂ ಹಿಮಾನಂದಗಂಗಾಪ್ಲವಾಹ್ಲಾದಗೇಯಮ್ ।
ಹಿಮಾಪೂತರಮ್ಯಾಷ್ಟ್ರಧ್ಯಾನಸ್ಥದೇವಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೧॥
ಮನೋಗಾಲನಾಗೀತರಾಮಾಭಿರಾಮಂ ಸುರಾಗಾನುರಾಗಂ ಸುನಾಮಾಭಿಜಪ್ಯಮ್ ।
ಮನೋಜಸ್ವರಾಗೀತಸೀತಾವರಾಪ್ತಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೨॥
ವರಾನಂದರಾಮಸ್ವವಾಚಾಭಿನಂದಂ ಸರಾಗಪ್ರಭಾಷಂ ಸ್ವರಾರಾಮರಾಮಮ್ ।
ಕುರೋಗಪ್ರಣಾಶಂ ವರಾರೋಗ್ಯದಾಯಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೩॥
ಸುಸತ್ಕಾರ್ಯಸಿದ್ಧಿಂ ಸುಸದ್ಭಕ್ತಿಬುದ್ಧಿಂ ವಿರಾಗತ್ವವೃದ್ಧಿಂ ಸುರಾಗಪ್ರವೃದ್ಧಿಮ್ ।
ಸುನಾದಪ್ರವೃತ್ತಿಂ ಸುಬೋಧಂ ಸುಶಕ್ತಿಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೪॥
ಸುಸಂಗೀತವಾಣಿಂ ಸುಸತ್ಪುಷ್ಪಪಾಣಿಂ ಕವಿಸ್ಫೂರ್ತಿರಕ್ತಿಂ ಕಪಿಂ ರಾಗಹೃಷ್ಟಿಮ್ ।
ಸದಾಸತ್ತ್ವದೃಷ್ಟಿಂ ಸದಾಸಕ್ತಿಪುಷ್ಟಿಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೫॥
ಗುರುತ್ಯಾಗರಾಜೇಂದ್ರಸದ್ಗಾನಲೋಲಂ ತದಾಹ್ಲಾದಸನ್ನಾಮಗಾನಪ್ರಸನ್ನಮ್ ।
ಕೃತಾಂಜಲ್ಯತಿಪ್ರೇಷ್ಠನಾಮಪ್ರಲೀನಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೬॥
ಗುರುತ್ಯಾಗರಾಜೇಂದ್ರಶಿಷ್ಯೋಪಗೀತಂ ಸುಪುಷ್ಪೋಪಹಾರಂ ಸುಭಕ್ತಿಪ್ರಣೀತಮ್ ।
ಮನೋಜಸ್ತುತಿಸ್ಫೂರ್ತಿಪುಷ್ಪಾರ್ಚಿತಂ ತಂ ಸದಾತ್ರಾಣಭಕ್ತಂ ನಮಾಮ್ಯಾಂಜನೇಯಮ್ ॥ ೧೭॥
ಭುಜಂಗಪ್ರಯಾತಸ್ಫುರದ್ಭಕ್ತಿಗೀತಂ ಭುಜಂಗಪ್ರಯಾತಪ್ರಗೀತಿಪ್ರಮೋದಮ್ ।
ಭುಜಂಗಾವತಾರಾನುಜಪ್ರೇಷ್ಠಭಕ್ತಂ ಭಜೇ ಮಾರುತಿಂ ತಂ ಸಭಕ್ತಂ ಸುಭದ್ರಮ್ ॥ ೧೮॥
ಸುಭದ್ರಂ ವರಾನಂದರಾಮಾನುರಾಗಂ ಸುಭದ್ರಂ ಸ್ವರಾನಂದನಾಮಾಭಿಗೇಯಮ್ ।
ಸುಭದ್ರಂ ವರಾರಾಮರಾಮೋಪಸೇವಂ ಸುಭದ್ರಂ ಹನೂಮಂತಧೀರಂ ಭಜೇಹಮ್ ॥ ೧೯॥
ಶ್ರೀಸೀತಾರಾಮಭಕ್ತಾಯ ರಾಮನಾಮರತಾಯ ಚ ।
ನಾಮಗಾನಾಭಿಲೋಲಾಯ ಆಂಜನೇಯಾಯಮಂಗಲಮ್ ॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಂ
ಆಂಜನೇಯಭುಜಂಗಪ್ರಯಾತಸ್ತೋತ್ರಂ ಗುರೌ ಸಮರ್ಪಿತಮ್ ।
ಓಂ ಶುಭಮಸ್ತು ।

